
Annotatsiya. Maqolada sunʼiy intellekt (SI) va Smart Sport texnologiyalarining sport 

taʼlimi va sport ilmiga taʼsiri ikkilamchi maʼlumotlar va ilmiy adabiyotlar tahlili asosida 

oʻrganilgan. Talabalarning generativ SI dan foydalanish dinamikasi, SI yaratgan soxta iqtiboslar 

xavfi tahlil qilingan, Smart Sport ekotizimining toʻrt boʻgʻinli modeli va ilmiy maʼlumotni toʻrt 

bosqichda tekshirish algoritmi taklif etilgan. 

Kalit soʻzlar: sunʼiy intellekt, Smart Sport, pozani aniqlash, yuklama monitoringi, 

akademik yaxlitlik, soxta iqtibos. 

KIRISH 
Soʻnggi yillarda sunʼiy intellekt texnologiyalari ilm-fan va taʼlimning barcha sohalariga, 

jumladan, jismoniy madaniyat va sportga jadal kirib kelmoqda. Oʻzbekiston Respublikasi 

Prezidentining 2024-yil 14-oktabrdagi PQ-358-son qarori bilan tasdiqlangan Sunʼiy intellekt 

texnologiyalarini 2030-yilga qadar rivojlantirish strategiyasi ushbu texnologiyalarni ijtimoiy soha 

va iqtisodiyot tarmoqlarida keng joriy etishni nazarda tutadi [1]. UNESCO ham generativ SI dan 

taʼlim va tadqiqotda foydalanish boʻyicha insonga yoʻnaltirilgan yondashuvni tavsiya etgan [2]. 

Shu bilan birga, SI ning sport taʼlimi amaliyotiga kirib kelishi ikki tomonlama muammoni 

yuzaga keltirdi: bir tomondan, video-tahlil, sensorlar va prognoz modellari murabbiy faoliyatini 

sifat jihatidan yangi bosqichga olib chiqmoqda; ikkinchi tomondan, generativ modellarning 

ishonchsiz axborot yaratishi ilmiy yaxlitlikka tahdid solmoqda. Tadqiqotning maqsadi — SI va 

Smart Sport texnologiyalarini sport taʼlimi va ilmida metodik toʻgʻri qoʻllash modelini 

asoslashdan iborat. 

METODLAR 
Tadqiqotda ilmiy-metodik adabiyotlarni tahliliy oʻrganish, ikkilamchi empirik 

maʼlumotlarni qiyosiy tahlil qilish va konseptual modellashtirish usullaridan foydalanildi. 

Manbalar Scopus, PubMed va Google Scholar bazalaridan «artificial intelligence», «sport», «pose 

estimation», «workload», «citation fabrication» kalit soʻzlari boʻyicha 2016–2025-yillar oraligʻida 

tanlab olindi. Ikkilamchi maʼlumotlar sifatida 1041 nafar bakalavr talabasi ishtirokidagi 

HEPI/Kortext soʻrovi [3] hamda generativ modellar yaratgan iqtiboslarning haqqoniyligini 

tekshirgan eksperimental tadqiqotlar [4; 5] natijalari olindi. Natijalar asosida Smart Sport 

ekotizimi va axborotni tekshirish algoritmining konseptual modellari ishlab chiqildi. 

NATIJALAR 
Ikkilamchi maʼlumotlar tahlili SI ning taʼlim muhitiga kirib kelish surʼati va u bilan bogʻliq 

asosiy xavf koʻlamini koʻrsatdi (1-jadval). 

1-jadval 

SI dan foydalanish va soxta iqtiboslar boʻyicha ikkilamchi koʻrsatkichlar 

Koʻrsatkich Avval Keyin 

SI vositalaridan foydalanuvchi talabalar, % [3] 66 (2024) 92 (2025) 

Baholanadigan ishlarda generativ SI qoʻllovchilar, % 

[3] 
53 (2024) 88 (2025) 

Xodimlarni SI boʻyicha yordamga tayyor deb 

hisoblovchilar, % [3] 
18 (2024) 42 (2025) 

Mavjud boʻlmagan iqtiboslar ulushi, % [4; 5] 55 (GPT-3.5) 
18 (GPT-4); 19,9 

(GPT-4o) 

Jadvaldan koʻrinadiki, bir yil ichida SI dan foydalanuvchi talabalar ulushi 26 foiz punktga 

oshgan, biroq atigi 29 foiz talaba oʻz oliy taʼlim muassasasi SI dan foydalanishni rag‘batlantiradi 

deb hisoblaydi [3]. Generativ modellarning yangi avlodlarida ham iqtiboslarning qariyb beshdan 

biri mavjud boʻlmagan manbalarga tegishli boʻlib, haqiqiy manbalarda ham bibliografik xatolar 

keng tarqalgan [4; 5]. 

Adabiyotlar tahlili asosida Smart Sport ekotizimining toʻrt boʻgʻinli modeli shakllantirildi: 

1) maʼlumot yigʻish (video, GPS, yurak urish chastotasi, inersial sensorlar); 2) maʼlumotlar 

platformasi (tozalash, sinxronlash, sportchi profili bilan bogʻlash); 3) SI tahlili (texnikani 

baholash, tasniflash, yuklama va holat prognozi); 4) murabbiy qarori, u teskari aloqa orqali tizimga 

qaytadi. Texnikani avtomatik baholash bosqichida pozani aniqlash modellari (MediaPipe 

BlazePose — 33 tayanch nuqta [7]; OpenPose [8]) asosida boʻgʻim burchaklari hisoblanadi va 

etalon harakat bilan solishtiriladi. 

SI yaratgan ilmiy axborotni tekshirishning toʻrt bosqichli algoritmi taklif etildi: faktni 

ajratish (raqam, muallif, yil, DOI); birlamchi manbani topish (Scopus, Web of Science, PubMed, 

Crossref); maʼlumot va xulosani manba bilan solishtirish; toʻgʻri iqtibos keltirish hamda SI dan 

foydalanilganini ochiq eʼlon qilish. 

MUHOKAMA 
Olingan natijalar SI dan foydalanishni taqiqlash emas, balki uni metodik boshqarish 

zarurligini koʻrsatadi. Talabalar amaliyoti institutsional siyosatdan ilgarilab ketgan sharoitda [3] 

SI savodxonligini oʻquv dasturlariga kiritish UNESCO tavsiyalariga mos keladi [2]. Soxta 

iqtiboslar muammosi model avlodlari almashgan sari kamaysa-da, toʻliq bartaraf etilmagani [4; 5] 

tekshirish algoritmini dissertatsiya va maqola tayyorlashda majburiy bosqichga aylantirishni 

taqozo etadi. 

Sport amaliyotida SI ning jarohat xavfi va natijani prognozlashdagi salohiyati tizimli 

sharhlarda qayd etilgan [6]. Ammo prognoz koʻrsatkichlarini talqin qilishda ehtiyotkorlik zarur: 

masalan, oʻtkir va surunkali yuklama nisbati (ACWR) uchun taklif etilgan 0,8–1,3 «xavfsiz zona» 

[9] keyinchalik konseptual jihatdan tanqid qilingan [10]. Shu sababli Smart Sport modelida SI 

tavsiya beruvchi, murabbiy esa yakuniy qaror qabul qiluvchi subyekt sifatida belgilandi. 

Tadqiqotning cheklovi shundaki, u ikkilamchi maʼlumotlarga asoslangan; modelning 

samaradorligi pedagogik tajriba orqali tekshirilishi lozim. 

XULOSA 
1. Generativ SI talabalar orasida deyarli umumiy tus olgan, biroq oliy taʼlim 

muassasalarida uni toʻgʻri qoʻllashga oʻrgatish tizimi ortda qolmoqda. 2. SI yaratgan iqtiboslarning 

sezilarli qismi soxta boʻlib qolmoqda, shuning uchun toʻrt bosqichli tekshirish algoritmi ilmiy 

ishlarda majburiy qoʻllanishi maqsadga muvofiq. 3. Taklif etilgan toʻrt boʻgʻinli Smart Sport 

modeli video-tahlil, sensor maʼlumotlari va SI prognozini murabbiy qarori bilan birlashtiradi. 4. 

Fargʻona davlat universitetida «SI savodxonligi» modulini joriy etish, Smart Sport laboratoriyasini 

tashkil etish va dissertatsiyalarda SI dan foydalanish deklaratsiyasini kiritish tavsiya etiladi. 

